
Fréttabréf RHS

Útg.: Ráðunautaþjónusta Húnaþings og Stranda  
Ábm. Gunnar Ríkharðss. 
 

Ritstj. Kristján Eym.

- Höfðabraut 6, 530 Hvammstangi




s. 451-2601






netf.: rhs@bondi.is
- Húnabraut 13, 540 Blönduós





s. 451-2602






netf.: rhs@bondi.is
- Kaupfélagshúsi, Borðeyri, 500 Staður



s. 451-2603






netf.: rhs@bondi.is
5. árg. 7. tbl. 2006
                                  Heimasíða: www.rhs.is
   



      

   September 2006
Efni bréfsins

Lambaskoðanir 2006

***
Afkvæmarannsóknir hrúta

***

Jarðvegs- og heysýnataka
*** 
Kornræktin 2006

***

Rúningsnámskeið í nóvember
***

Kálbeit lamba
***

Mjaltaathugunin

***

Hrútakaupin í haust

***

Heimasíða RHS

***

Skurðamælingar

Lambaskoðanir 2006

Lambaskoðun verður unnin með svipuðum hætti og undanfarin ár. Gjaldtaka verður samræmd á öllu svæðinu og verður tímagjaldið 2.500 kr./klst/ráðunaut án vsk. Þetta setur aukna kröfu á bændur um að hafa góða vinnuaðstöðu og mannskap til aðstoðar, svo þessi þjónusta verði sem ódýrust. 

Panta þarf ómskoðun með nokkrum fyrirvara til að hægt sé að skipuleggja vertíðina vel. Því fyrr sem bændur panta því meiri líkur eru á að hægt sé að verða við óskum þeirra um tíma. Til að auðvelda skipulagningu er gott að bændur séu búnir að gera sér nokkurn veginn í hugarlund hvað þeir ætla að láta skoða mikinn fjölda áður en þeir panta skoðun. Hægt er að panta símleiðis og eins með því að senda tölvupóst á rhs@bondi.is.

Nokkur atriði sem skipta máli til að ná góðum og markvissum afköstum:

· Vigtun lamba skal vera lokið.

· Undir ómsjána þarf hreinan og sterkan pall sem festur er á garðann/jötuna.

· Gott ljós er forsenda þess að hægt sé að meta ullina af einhverju viti. 

· Stóll eða kollur (sem fer ekki niður á milli rimla) er nauðsynlegur fyrir bæði þann sem mælir með ómsjánni og þann sem heldur í. 

· 2-3 grindur þurfa að vera til taks.

· Helst þurfa að vera a.m.k. 3 til aðstoðar, einn til að skrifa, einn að halda í og einn að draga að. Ef aðstoðarmaður er á ómsjá, þurfa að vera 4-5 til aðstoðar.

Til að lambaskoðanirnar nýtist sem best við líflambavalið er góð regla að miða við að láta skoða 3-4 sinnum fjölda ásetningshrúta og allt að 2 sinnum fjölda ásetningsgimbra.

Afkvæmarannsóknir hrúta

Samanburður á hrútum í gegnum afkvæmarannsóknir er tvímælalaust árangursríkasta leiðin til að meta kynbótagildi þeirra til kjötgæða. Þar eru hrútarnir metnir með tilliti til þess hvernig afkvæmi þeirra flokkast í sláturhúsi og stigast og mælast á fæti. 

Til að hægt sé að gera upp afkvæma​rann​sókn á búi eru gerðar eftirfarandi kröfur:

· Búið verður að vera í skýrsluhaldi fjárræktarfélaganna.

· Vorbók verður að hafa verið skilað. 

· Að sláturupplýsingum verði búið að skila til RHS fyrir 1. nóvember.

Framkvæmd afkvæmarannsóknanna verður með líkum hætti og verið hefur, þ.e. skilyrði er að ómskoðuð séu að lágmarki 8 lömb (eingöngu gimbrar eða eingöngu hrútar) undan hverjum hrút og að kjötmatsupplýsingar liggi fyrir um a.m.k. 10 skrokka.

Framleiðnisjóður styrkir tvo flokka afkvæmarannsókna. Fyrir 5-7 hrúta í afkvæmarannsókn eru greiddar 5.000 kr, en þar sem eru 8 hrútar eða fleiri eru greiddar 10.000 kr. Þessi styrkur verður greiddur til bænda þegar hann kemur frá Framleiðnisjóði. Það er því bændum til verulegra hagsbóta að ná hrútum í afkvæmarannsókn, bæði með tilliti til ræktunarstarfsins og til að lækka kostnaðinn við ómmælingarnar. Þeir bændur sem slá sláturupplýsingar inn í Fjárvísi og koma með á disklingi eða senda í tölvupósti fyrir 1. nóvember fá allan Framleiðnisjóðsstyrkinn greiddan en annars verða teknar 2.000 kr. á bú fyrir uppgjör afkvæmarannsóknar. Þeir sem hafa Fjárvísi geta að sjálfsögðu leitað aðstoðar hjá ráðunautum um uppgjör afkvæmarann​sókna.

Í haust verður lögð sérstök áhersla á að skila niðurstöðum afkvæmarannsókna sem allra fyrst til bónda svo að niðurstöðurnar nýtist ræktunarstarfinu strax. 

Jarðvegs- og heysýnataka

Þeir bændur sem hafa hug á að láta taka hjá sér jarðvegssýni og/eða heyssýni nú í haust og hafa ekki látið vita eru vinsamlega beðnir um að gera það sem fyrst. Kostnaður á hvert jarðvegssýni er 2.776 kr. án vsk. en á hvert heysýni 3.950 kr. án vsk.

Kornræktin 2006

Í vor var sáð korni til þroska í um 50 ha í A-Hún en nokkrir bændur fóru yfir í Skagafjörðinn og sáðu korni þar í rúmlega 60 ha. Alls sáðu Austur-Húnvetningar því korni í um 110 ha en það er mikil aukning frá árinu áður. Til að sjá hvernig til hafi tekist fóru ráðunautarnir Þórður og Kristján í ferðalag fimmtudaginn 17. ágúst um héraðið til að skoða kornakrana. Farið var í heimsóknir á 9 bæi. Í Langadalnum leit kornið vel út. Kornþroski var yfirleitt komin langt á veg og gulur blær komin á akrana.

Í ferðalaginu var athyglisvert að sjá hve afgerandi munur var á þroska kornsins eftir því hvort það var á sandi eða í frjósömum jarðvegi (eins og mýrarjörð). Í rigningarsumri eins og búið er að vera núna nær sandurinn að hitna mun meira en mýrarjarðvegurinn sem hefur meira og minna verið vatnssósa í allt sumar. Í Svínavatnshrepp og fram í Vatnsdal þar sem korn var í frjósömum jarðvegi var kornið að ljúka grænþroskastigi og rétt að byrja að safna í sig. Þar er mikilvægt að ekki fari að frjósa strax í byrjun september svo að kornið nái að bæta áfram í sig.

Það er ljóst að Langidalurinn verður að teljast nokkuð öruggt kornræktarsvæði og vert fyrir bændur að hafa í huga að þar er enn mikið af ónýttu landi fyrir hendi. 

Rúningsnámskeið í nóvember

Þann 9. og 10. nóvember verður haldið tveggja daga námskeið í rúningi. Námskeiðið er í samstarfi við endurmenntunardeildina á Hvanneyri en leiðbeinandi verður Guðmundur Hallgrímsson. Námskeiðið er ætlað bæði óvönu og vönu fólki. Þeir óvönu verða báða dagana en þeir vönu verða á námskeiðinu seinni daginn. 

Námskeiðið er að mestu á formi verklegrar kennslu þar sem kennd verður góð líkamsbeiting, rétt handbrögð og frágangur á ull. Staðsetning námskeiðs er enn óákveðin og mun fara eftir því hvaðan þátttakendur koma. Áhugasamir eru því hvattir til að hafa samband sem fyrst á skrifstofur RHS og láta skrá sig.

Kálbeit lamba

Á starfssvæði Ráðunautaþjónustannar má víða sjá grænfóðurakra ætlaða til bötunar á sláturlömbum. Gott er að hafa nokkur atriði í huga áður en að beitinni kemur:

· Algengt er að menn setji of mörg lömb á kálið í upphafi þannig að það endist of stutt. Mikilvægt er að hafa heldur færri lömb á kálinu þannig að það dugi handa þeim í 4 – 6 vikur. Gott er að miða við að hektarinn endist handa um 75 lömbum á þeim tíma. Styttri tími en 3 vikur á káli gerir takmarkað gagn en fyrsta vikan fer venjulega í að kenna lömbunum á kálið.

· Velja skal inn á kálið. Ekki er hagkvæmt að bata mikið þroskuð lömb sem eiga það á hættu að falla fyrir fitu. 

· Nauðsynlegt er fyrir lömbin að hafa aðra beit með, helst bæði há og úthaga.

Með því að nota kálið með skipulögðum hætti fyrir rýr og þroskalítil lömb eiga bændur að geta bætt fallþunga og flokkun þeirra umtalsvert sér og öðrum til hagsbóta.

Mjaltaathugunin

Með síðustu mjólkurskýrslu fengu flestir kúabændur senda mjaltaathugun þar sem þeir eru beðnir um að lýsa mjaltaeiginleikum þeirra gripa sem spurt er um á þar til gerðu eyðublaði. Bændur eru  hvattir til að fylla hana samviskusamlega út og senda svo með næstu skýrslu. Mikilvægt er að allir skili skýrslunum fljótt og vel því annars koma niðurstöðurnar ekki að gagni við mat á nautunum.
Hrútakaupin í haust

Skemmtilegt var að sjá hve mikið var sótt í að panta lambhrúta til kynbóta nú í haust. 46 bæir sóttu um að kaupa alls 106 hrúta. Margir sóttu um að kaupa hrúta úr N-Þingeyjarsýslunni en þar er búið að ákveða að hafa einn hrútakaupadag þann 30. september næstkomandi. Þeir bændur sem ætla að kaupa af því svæði eru því hvattir til að tala sig saman og gera góða ferð austur. Dagurinn verður nánar auglýstur í næsta Bændablaði en fyrirhugað er að hafa dýralækni á staðnum til að sprauta selda hrúta þannig að bændur geti tekið þá með sér heim.  

Á öðrum svæðum er mikilvægt að bændur hafi samband við þá bæi sem að þeir ætla að kaupa hrúta af svo að seljendurnir viti af þeim.

Heimasíða RHS

Bændur eru minntir á heimsíðu Ráðunautaþjónustunnar (www.rhs.is). Smátt og smátt er að bætast meira af efni inn á hana. Þar er hægt að skoða fréttabréfin, auglýsingar og ýmsan fróðleik. Heimasíðan er kjörin upplýsingamiðill og hvetjum við ykkur til að kíkja á síðuna og einnig að láta okkur vita af atburðum sem við getum komið á framfæri á síðunni.

Skurðamælingar

Í næstu viku er á dagskránni að fá Árna Snæbjörnsson, hlunninda- og jarðræktarráðunaut hjá Bændasamtökunum, til að koma á svæðið og mæla út fyrir nýjum skurðum hjá þeim bændum sem hafa beðið um það. Ef einverjir fleiri bændur þurfa að láta mæla út fyrir nýjum skurðum hjá sér skulu þeir endilega láta vita af sér með því að hafa samband á skrifstofur RHS.

